
Meistaramót í hrútadómum

Sunnudaginn 27. ágúst verður haldið árlegt meistaramót í hrútadómum á Sauðfjársetrinu í Sævangi á Ströndum. Keppt verður í tveimur flokkum, flokkri vanra og óvanra hrútaþuklara. Vegleg verðlaun verða veitt fyrir efstu sætin, þar sem Jón Viðar Jónmundsson verður yfirdómari að venju. Þetta er fjölsótt og vinsæl skemmtun þar sem bændafólk af öllu landinu hittist og á glaðan dag. Vegleg kjötsúpa verður á boðstólum til viðbótar við hefðbundið kaffihlaðborð. Sögusýningin Sauðfé í sögu þjóðar verður opin og handverksbúðin einnig. Upplýsingar í s. 451-3324 eða saudfjarsetur@strandir.is.

Gripagreiðslur

Reglugerð um gripagreiðslur kúa kom út í byrjun júlí. Samkvæmt henni  hefjast greiðslur 1. nóvember nk. fyrir mánuðina september, október og nóvember. Eftir það greiðast gripagreiðslurnar út mánaðarlega.

Á komandi verðlagsári verður 396 milljónum króna varið til gripagreiðslna m.v. vísitölu neysluverðs í janúar 2004. Þessi upphæð verður því nokkuð hærri uppfærð til dagsins í dag og má reikna með að gripagreiðslan verði til þess að byrja með í kringum18 þúsund krónur á hverja árskú eða um 1.500 krónur á mánuði. Við ákvörðun á fjölda árskúa verður fyrsta viðmiðunartímabilið 1. september 2005 til 31. ágúst 2006. Síðan verður fjöldi árskúa uppfærður á fjögurra mánaða fresti og breytingar á gripagreiðslum taka gildi tveimur mánuðum eftir þá uppfærslu. 

Samkvæmt reglugerðinni er skilgreiningin á árskú þannig að það sé kýr sem verður að hafa borið að minnsta kosti einum kálfi samkvæmt upplýsingum úr einstaklingsmerkingarkerfinu MARK. Svo að bændur verði ekki af gripagreiðslum er því nauðsynlegt að gripir þeirra séu rétt skráðir í MARK. Miðað við tölur úr búfjáreftirliti er ljóst að enn vantar lítilsháttar upp á að allir bændur hafi skilað inn fullnægjandi upplýsingum.

Þar sem að fyrsta viðmiðunartímabilinu lýkur 31. ágúst er ljóst að bændur verða að koma sínum málum á hreint fyrir þann tíma svo að þeir geti vænst þess að fá fullar greiðslur strax frá byrjun. Meðalfjöldi árskúa er reiknaður út eins og gert er í skýrsluhaldinu, þ.e. greiddar eru greiðslur út á kúna frá þeim tíma sem fyrsti burður er skráður á hana og þar til hún hverfur úr framleiðslu samkvæmt upplýsingum úr MARKI. Ákvæði er í reglugerðinni að gripagreiðslur eigi að skerðast ef fjöldi árskúa á lögbýli er yfir þeim mörkum sem að neðan greinir:

Þannig fær bú sem er með t.d. 30 árskýr fullar greiðslur fyrir allar kýrnar. Bú sem er með 50 árskýr fær fullar greiðslur fyrir fyrstu 40 og síðan 75% af næstu 10 kúm.

Þeir bændur sem eiga rétt á gripagreiðslum en eru ekki handhafar greiðslumarks í mjólk er bent á að þeir þurfa að sækja sérstaklega um þær. 

Umsóknareyðublöð er hægt að nálgast á skrifstofum RHS. 
Jarðvegssýnataka

Þegar senn líður að hausti er gott fyrir bændur að huga að því hvort ekki sé þörf á því að taka jarðvegssýni úr túnum sínum. Jarðvegssýni gefa mikilvægar upplýsingar um ástand jarðvegsins þ.á.m. sýrustig hans. Ef sýrustigið er of lágt versna vaxtarskilyrði grasanna til muna og ending sáðgresis verður mun styttri. Út frá jarðvegssýnunum er þannig hægt að meta kölkunarþörfina. Jarðvegssýnin gefa líka til kynna forða helstu næringarefna í jarðveginum og eru þannig leiðbeinandi um hvort þörf sé á að breyta áburðartegund svo og hvort þurfi að auka eða megi minnka áburðarmagn á komandi sumri. 

Á síðustu tveimur árum hefur verið farið eftir föstu kerfi í jarðvegssýnatöku á svæðinu með það að markmiði að hafa sýnatökuna markvissari. Hverri sýslu hefur verið skipt í fjögur svæði þannig að regluleg sýnataka verður á hverju svæði fjórða hvert ár.

Í ár verður farið þessa daga á eftirfarandi svæði:

Broddaneshreppur, Ströndum




             4.-5. september              



Staðarhreppur, V-Hún





                   6.-7. september

Svínavatns- og Bólstaðarhlíðarhreppur, A-Hún

11.-12. september

Að sjálfsögðu verða áfram tekin sýni á þeim bæjum sem það vilja. Verð á sýni er 2.776 kr. án vsk. Bændur þurfa að gæta þess að ekki má vera búið að bera búfjáráburð á viðkomandi spildur í haust áður en sýni eru tekin.

Þeir sem vilja nýta sér þessa þjónustu eru beðnir að hafa samband við skrifstofur RHS eða senda tölvupóst á rhs@bondi.is.

Skil á vorbókum í sauðfjárræktinni

Úrvinnsla á vorbókum fjárbænda stendur nú yfir. Þeir bændur sem skiluðu upplýsingunum snemma inn hafa nú þegar fengið lambabókina til baka fyrir haustið. Lambabókin hentar mjög vel hauststarfinu og auðveldar alla yfirsýn og vinnu við fjárragið.

Þeir Fjárvísnotendur sem hafa ekki skilað inn upplýsingum geta nú gert það en ný uppfærsla til þess að það væri hægt kom út um miðjan júlí. Hægt er að sækja uppfærsluna á vef bændasamtakanna (www.bondi.is).

Þeir bændur sem ekki hafa skilað vorbókinni eru hvattir til að gera það sem fyrst svo að þeir verði örugglega búnir að fá lambabókina í hendurnar áður en að hauststarfinu kemur.

Af dilkakjötsmálum

Búið er að ákveða útflutningshlutfall kindakjöts. Af dilkakjöti sem slátrað er á tímabilinu 1. júlí til 9. september og eftir 12. nóvember 2006 er hlutfallið 4%. Af dilkakjöti sem slátrað er á tímabilinu 10. september til 11. nóvember 2006 er hlutfallið 10%. Hlutfallið af kjöti af fullorðnu fé er 0% allan tímann.

Viðmiðunarverðskrá Landssamtaka sauðfjárbænda hækkar um 10% frá viðmiðunarverði þeirra frá árinu 2005 á alla flokka nema kjöt af fullorðnu fé sem hækkar um 17%. Sala á kjöti af fullorðnu fé hefur verið sérlega góð, meðal annars vegna skorts á nautakjöti. Eins og fyrr draga margir sláturleyfishafar með að gefa út sínar verðskrár en svo virðist sem þær verði nokkuð sambærilegar viðmiðunarverðskránni.

Álagsgreiðslur Markaðsráðs á sumarslátrun hækkuðu til muna á þessu ári miðað við síðasta ár (sjá síðasta fréttabréf) og álagsgreiðslur sláturleyfishafa gera það líka. Af framansagðri þróun geta sauðfjárbændur ekki annað en verið bjartsýnir á framtíðina í sínum markaðsmálum. Einnig er ljóst að sumarslátrun er orðin mun vænlegri kostur en áður fyrir bændur sem hafa möguleika á henni. 

Lykillinn er þó að hafa meðferðina á fénu ávallt sem besta. Hún mun alltaf skila sér til baka í formi t.d. aukinnar fallþyngdar, bættrar frjósemi og lengri endingar fjárins. Nauðsyn á virku eftirliti á sláturhæfni dilka er staðreynd en mjög dýrt er orðið fyrir bændur að missa dilkana í fituflokka 3+ og hærra.

Stóðhestaskýrslur og fyljunarvottorð

Umsjónarmenn stóðhesta eru minntir á að fylla út og skila inn stóðhestaskýrslum. Eins geta hryssueigendur fengið fyljunarvottorð og skilað þeim inn til RHS. Til þess að folöld sem fæðast á næsta ári fái A-vottun er nauðsynlegt að annaðhvort hafi verið skilað inn stóðhestaskýrslu með viðkomandi hryssu eða fyljunarvottorði fyrir hana. Hægt er að fá eyðublöðin á skrifstofum RHS.

Heysýni

Þeir bændur sem ekki hafa skilað inn hirðingarsýnum úr 1. slætti eru hvattir til að gera það sem fyrst. Því fyrr sem sýnin fara í greiningu, því fyrr koma niðurstöður. Greining á hverju sýni kostar 3.950 krónur án vsk og miðað er við að afgreiðslufrestur niðurstaðna frá móttöku sýnis sé að hámarki 30 dagar.

Þeir sem óska eftir að láta taka heysýni úr verkuðu heyi eru beðnir að hafa samband á skrifstofur RHS eða á netfangið rhs@bondi.is. Kúabændur eru minntir á það að heysýni eru forsenda þess að hægt verði að gera fóðrunaráætlanir fyrir þá núna í haust. Kúabændur þurfa yfirleitt að taka 3-5 sýni svo vel sé og hægt sé að gera raunhæfa áætlun.

dk-Búbót

Nú líður að skilum á virðisaukaskatti fyrir fyrra tímbil 2006. Því hefur Ráðunautaþjónustan ákveðið  að athuga með áhuga hjá bændum um að fá námskeið í notkun á forritinu dk-Búbót. Námskeiðið yrði seinnipartinn í ágúst og gæti verið hugsað þannig að bændur kæmu með eigin tölvu og bókhaldsgögnin fyrir búið. Á námskeiðinu fengju þeir aðstoð við meðhöndlun á fylgiskjölum og innskráningu á þeim. Bændur myndu öðlast þekkingu og færni á helsu viðfangsefnum bændabókhaldsins, þar á meðal uppgjöri á virðisaukaskattinum. Áhugasamir skulu endilega hafa samband við skrifstofur RHS.

Kúadómar

Í kúskoðun sem fram fór um mánaðarmótin maí- júní urðu eftirtaldar kýr efstar að stigum á starfssvæði RHS:

	Kýr
	Bær
	Faðir
	Móðir
	 

	Nr.
	Nafn
	
	Nr.
	Nafn
	Nr.
	Nafn
	Stig alls

	287
	Dís
	Stekkjardal
	94005
	Klaki
	239
	Dana
	90

	490
	Búbót
	Torfalæk
	00002
	Guffi
	406
	Sóllilja
	89

	159
	Rauðskinnna
	Syðra-Hóli
	94017
	Kaðall
	113
	Vorrós
	89

	98
	Krás
	N-Svertingsstöðum
	01011
	Glópur
	85
	Kolka 
	89

	140
	Ferja
	Staðarbakka
	00017
	Kistill
	78
	Þota
	89

	110
	Salka
	Brandsstöðum
	00032
	Gosi
	205
	Silvía
	89

